
Ita kontinua hala’o ita-nia atividade iha tempu bainbain 

nian, maski iha fulan agustu sei hahú ofisialmente 

selebrasaun ba tinan 200 husi Dom Bosco nia moris. Nune’e, 

maski ita kontinua ita-nia moris “bainbain”, ita hanoin katak tinan ida ne’e “sei la husik ita tau 

ita-nia an rasik iha sentru, hodi refere ba ita-nia an de’it hodi gava an, maibé sei haruka ita, ho kbiit makaas 

liu, atu hala’o ita-nia misaun” (Don Ángel Fernández Artime, Reitór Mor). Tan ne’e, durante fulan agostu no setembru ita sei 

hala’o atividade, jogu no reflesaun hotu kona-ba “premiu”, buat ne’ebé Dom Bosco fó hanoin beibeik ba ninia foin-sa’e (no 

salesiano) sira: “Lalehan nia pedasuk (baluk) ida hadi’ak buat hotu”, no “Iha susar no terus keta haluha katak iha premiu boot 

ne’ebé hein ita iha Lalehan”. Nune’e iha tempu ida ne’e, hodi kontinua hateke ba premiu ne’ebé Maromak promete ba ita 

hotu, ita mós agradese ba prezente hotu ne’ebé ita simu iha ita-nia moris. 

Maromak la husu mai ita atu to’o,  

maibé Nia sei husu atu la’o nafatin, to’o bainhira Nia sei hi’it An mai! 

   A. Schweitzer  

ATIVIDADE:  

Ita liu ona tinan klaran no karik halo avaliasaun ida kona-ba atividade oratóriu nian bele tulun ita hotu atu ba oin ho laran 

manas. Iha avaliasaun ida ne’e bele konvida oratorianu sira ne’ebé tuir eskola sekundaria, no mós animadór hotu no 

kolaboradór sira (aman ka inan...). Se ita haree fali objetivu sira ne’ebé ita hili ba tinan ida ne’e, ita bele dehan katak ita la’o 

hodi”hakbesik” ita-nia premiu. Furak tebes se bele haree buat ne’ebé la’o di’ak, hodi agradese ba malu ba empeñu no saida 

mak presiza halo di’ak liutan. 

Festa agradesimentu nian 

Karik iha komunidade imi selebra ona festa agradesimentu nian, maibé furak tebes se bele selebra nu’udar oratóriu hodi 

konvida aman-inan sira, no mós mestre sira, amo pároku... hodi prepara buat ruma atu hatudu ba sira ne’ebé bele apresia 

serbisu edukativu ne’ebé imi hala’o. 

JOGU: BANKETE FESTA NIAN  

Materiál: rebusadu 1 (di’ak liu se nia kulit falun hanesan ne’e,tanba susar liu atu hasa’e) garfu 1 no tudik 1 

(ba ema ida-idak) 

Bele fahe labarik sira ba grupu. No grupu ida-idak hili ninia reprezentante, ka oratorianu sira bele partesipa livremente; tau 

rebusadu ho ninia kulit iha mesa, oratorianu ida sei tuur no nia tenke hasa’e rebusadu nia kulit, hodi uza garfu no tudik no han 

rebusadu ne’e. 

Agostu - Setembru 2014 

BUKA RIKUSOIN 

Materiál: prepara billete ki’ik-oan bara-barak iha ne’ebé hakerek valór billete nian, hahú husi 1 to’o 20 (1, 5, 10, 15). Hili tiha 

fatin iha ne’ebé sei hala’o jogu ida ne’e, animadór sira sei “soe” billete sira ne’e, balun iha fatin 

ne’ebé fasil atu haree, balun subar didi’ak. Fahe oratorianu sira ba grupu, hafoin grupu ida-idak 

sei hili sira-nia responsavel no oratorianu sira sei la’o na’in rua-rua. Bainhira jogu hahú oratorianu 

hotu tenke buka billete, no lori kedas ba sira nia responsavel, tanba bainhira jogu hotu, animadór 

sira sei sura billette ne’ebé iha responsavel nia liman (la’ós ema seluk nian). 



ISTÓRIA 2 

Ferik ida baixa iha ospitál no besik ona atu mate, nia bolu ninia Amo pároku hodi dehan ba nia: “Amo pároku, Maromak haraik 

moris furak tebes mai ha’u. Ha’u prontu atu ba hasoru Nia. Maibé ha’u presiza buat ida: bainhira ema sei hatoba ha’u iha 

kaixaun, tau kanuru ki’ik-oan ida iha ha’u-nia liman”. Amo pároku hakfodak no husu: “Tansa ita hakarak kanuru 

ki’ik bainhira ema atu hakoi ita?”. Ferik hamnasa midar no dehan: “Ha’u gosta liu partisipa ba festa 

parokia nian, liuliu bainhira ita han hamutuk. Maibé bainhira ha’u tuur iha mesa, uluk knanain ha’u 

haree se iha kanuru ki’ik-oan, tanba se iha, entaun iha sobremesa ba dosi ruma”. “Entaun?” amo pároku 

husu fali tan     la komprende liu ferik nia hanoin. “Ne’e katak buat ne’ebé midar liu, di’ak liu to’o 

remata! Ida ne’e buat ne’ebé ha’u hakarak hato’o durante ha’u-nia funerál. Bainhira ema sei hakbesik 

kaixaun atu hateke mai ha’u, sira sei husu ba sira-nia an: ‘Tansá nia kaer kanuru ki’ik-oan ne’e?’ no ha’u 

hakarak katak padre sei hatán: ‘tanba, hakoi tiha nia,  sei mosu buat ne’ebé furak liu ba nia!’.”  

SANTU SALEZIANU: GIUSEPPE QUADRIO 

“Nia ko’alia kona-ba Lalehan hanesan ema ida ne’ebé haree ona Lalehan” 

Giuseppe Quadrio moris iha família agrikultór sira nian; bainhira nia tinan 8 nia hakotu ona: “Ha’u sei 

haka’as an atu sai santu”. Bainhira nia tinan 11 nia tama ona iha preseminario, hodi hatudu ninia 

matenek, maibé liuliu ninia laran-di’ak. Ho tinan 16 nia halo ona Primeira Profisaun, no superiór sira haruka nia atu estuda, 

nune’e ho tinan 20 nia bele hanorin ona filosofia. Bainhira nia hahú nia estudu iha Universidade Gregoriana, nia fó tempu mós 

atu tau matan ba oan kiak ne’ebé aman mate iha funu. Bainhira nia tinan 25 Pe. Quadrio remata ninia estudu hodi aprezenta, 

iha diskusaun teolójika, ninia estudu kona-ba Asunsaun; liu tiha tinan 2 nia sai amlulik. Maski nia matenek, Pe. Quadrio 

hatudu nafatin karakter haraik an no simpatiku atu hakbesik foin-sa’e sira. Ho tinan 29 nia hahú hanorin Teolojia iha Torino, 

maibé liu tiha tinan 10 nia hetan moras todan, ne’ebé la bele kura. Maski nune’e, nia kontinua atu hanorin no partesipa ba 

moris komunidade nian. Salesianu sira husu milagre ba Miguel Rua, (ne’ebé iha momentu ida ne’ebá seidauk beatu) no loron 

ruma molok mate, p. Quadrio hateten: “Don Rua haraik mai ha’u milagre boot ida: damen ne’ebé ha’u la soi atu simu, loron 

hirak ne’e ne’ebé ha’u hein atu mate, sai loron furak liu iha ha’u-nia moris”. Nia mate iha loron 23 outubru 1963, ho tinan 42. 

Enfermeira ne’ebé tau matan ba nia hateten: “Ba ami, don Quadrio, hanesan santu ida: la iha ema seluk hanesan nia. Susar 

atu dehan virtude ne’ebé maka’as liu iha nia, tanba nia haroman ema seluk ho faxinu santidade nian. Ha’u hakfodak hodi 

haree ninia haraik an: nunka murmura, agradese ba buat hotu ne’ebé ema halo ba nia, nia la ezije buat ida ba ninia an rasik. 

Maski moras, nia iha pasiénsia boot ho sira ne’ebé ba ko’alia ho nia hodi hato’o sira-nia problema; buat hotu ne’ebé nia bele 

halo, nia halo ho fuan tomak. P. Quadrio haraik damen no hakmatek ba ema hotu ne’ebé ba vizita nia, maski ikus nian, susar 

ba nia atu ko’alia, ho simplisidade, hodi hamnasa midar... nia ko’alia kona-ba Lalehan”. 

Iha fulan rua ne’e ita hakarak halo oratorianu komprende katak la’ós “destinu” mak manda ita-nia moris, maibé Maromak 

nia domin akompaña ita atu bele moris tuir Ninia projetu salvasaun nian hodi prepara ita-nia moris iha Lalehan. Bele lee 

evanjellu: Jo 6,37-40 hafoin ida-idak bele halo orasaun hodi husu ba Na’i atu tulun nia prepara moris iha Reinu Lalehan nian. 

FILME 

Ema hotu hatene s. Felipe Neri tan nia ksolok, maibé mós nia konvida beibeik labarik sira atu hanoin ba premiu ne’ebé 
Maromak prepara ba sira hotu iha Lalehan; tan ne’e, iha filme foun ida kona-ba ninia moris ho títulu: “Ha’u gosta liu Lalehan”. 
Filme ida ne’e naruk liu, nune’e karik di’ak liu hatudu ba animadór sira; ba oratorianu sira iha filme badak (4’) ho boneka: 
http://www.youtube.com/watch?v=nVRmF7TPkqU (lian italianu) ka http://www.youtube.com/watch?v=GIVhuPHfrfs (lian 
portogues) 

ORASAUN 

http://www.youtube.com/watch?v=nVRmF7TPkqU
http://www.youtube.com/watch?v=GIVhuPHfrfs

